
FAZENDO COBRAS E SÕES. MARTÍN CODAX, MÚSICO

ste é o ano de Martín Codax músico, porque así o decidiu a Real Academia Galega de 

Belas Artes cando tomou o bo acordo de lle dedicar o Día das Artes Galegas 2023. Ao 

honrarmos a súa figura e o seu legado, os galegos e as galegas de hogano lembramos 

e homenaxeamos a toda a pléiade de músicos —compositores e/ou intérpretes— que 

puxeron son á lírica galega medieval, primeiro en Galicia, logo en Portugal, en León e en Castela. 

Ese monumento da literatura universal escrito en lingua galega durante case dous séculos 

(aproximadamente entre 1170 e 1350) consérvase a través de cancioneiros que transmitiron a 

noticia dunha ampla nómina de artistas (poetas, cando menos) e dun gran corpus textual, así 

como preciosas ilustracións que engaden un valor cultural e artístico extraordinario. O feito de que 

na práctica totalidade dos poemas profanos non se transmitise a música non debe provocar que 

esquezamos que este gran corpus está integrado por cantigas, polo tanto constaba de letra e música 

(e podía acompañarse de danza, como mostran as miniaturas). Cando aínda resoan entre nós os 

ecos medievais que sempre traen consigo o ano santo compostelán e a peregrinación xacobea, a Real 

Academia, con esta elección, veunos lembrar a importancia da tradición musical galega tamén en 

relación con ese esplendor literario que fixo brillar a Galicia na Europa do momento e que segue a 

ser motivo de admiración en sistemas culturais moi afastados do noso.

Pouco sabemos de Martín Codax. O feito de non pertencer ao estamento nobiliario contribúe 

a explicar que non deixase rastro documental. Os estudosos coinciden en afirmar que el non era un 

trobador de avoengo, que compón e executa por amor á arte, senón un artista ao que cabe supoñer 

unha extracción humilde e que gañaba a vida actuando en residencias abastadas ou na praza pública, 

onde, con acompañamento musical, recitaba ou cantaba poemas, propios (segrel) ou tamén alleos 

(xograr). Grazas á tradición manuscrita dos cancioneiros e ás referencias contidas nos poemas, os 

estudosos coinciden tamén en que era galego, probablemente do suroeste da actual Galicia («Ondas 

do mar de Vigo, / se vistes meu amigo?»), e en que estaba activo nas últimas décadas do século 

xiii. Mais o que singulariza a Martín Codax fronte a todos os outros artistas líricos dese período é 

que chegou a nós, coma un náufrago supervivente, desde un obradoiro coetáneo do autor ou moi 

próximo, un pergamiño onde consta non só o texto poético das súas sete cantigas de amigo senón 

a notación musical de seis deses poemas. 

Esa alfaia é coñecida como Pergamiño Vindel, tomando o nome do libreiro anticuario Pedro 

Vindel, que o descubriu en 1914 facendo parte das follas de garda dun códice antigo. Por vez 

primeira era posible poñer son a media ducia de cantigas profanas e, por unha sorte de milagre 

E

extraordinario, estas eran de Martín Codax, unha das voces poéticas máis relevantes da lírica 

medieval galego-portuguesa. A dedicatoria do Día das Letras Galegas 1998 a tres poetas da ría de 

Vigo (Mendiño, Johan de Cangas e Martín Codax) e a celebración do centenario da descuberta 

do Pergamiño Vindel (2014) propiciaron publicacións que ofrecen o facsímile deste e a execución 

musical; remitimos os interesados á magnífica edición da editorial Galaxia, ao coidado de Henrique 

Monteagudo (1998), e á coordinada pola Real Academia Galega, coa colaboración do Parlamento e 

da Xunta de Galicia (2014), ambas coa interpretación do Grupo de Música Antiga Martín Codax.

Desde o Consello da Cultura Galega ratificamos cada día o noso compromiso coa tradición 

cultural galega, en forma de rescate, memoria, estudo, preservación, divulgación e homenaxe. Mais 

tamén afirmamos, coa mesma convicción, que o mellor respecto á tradición non é aquel que a 

coloca nun museo, como cousa do pasado para ver e non tocar, senón a que facilita o diálogo coas 

xeracións que en cadanseu momento histórico suman as súas achegas a esa creación colectiva que é 

a cultura que identifica o pobo galego. A tradición viva preserva o saber anterior, ao tempo que o 

recrea e o actualiza, se callar coa fortuna de crear nova tradición. 

Catro visións contemporáneas sobre as cantigas de Martín Codax. Voz e piano nace nese ronsel. 

A nosa pretensión non foi nin reproducir nin versionar con instrumentación contemporánea a 

música creada polo xenio indiscutible de Martín Codax, senón establecer ese diálogo a que nos 

referiamos máis arriba. Moitas son as visións musicais que se poden ter das súas cantigas, desde 

as máis ortodoxas e conservadoras ata as máis revisionistas, todas elas necesarias para transmitir 

este vizoso legado ás xeracións presentes e futuras e para facelo con coñecemento e orgullo da 

súa importancia e da súa excelencia. Nese contexto, nesa continuidade histórica respectuosa pero 

dinámica, as cantigas de Martín Codax deben ser un código aberto á creación con capacidade de 

renovación e de proxección cara aos compositores, intérpretes e oíntes.

Contamos para iso coa inestimable colaboración e complicidade da Asociación Galega de 

Compositores, presidida por Xosé Carlos Seráns, tanto na selección e compromiso dos compositores 

Mario Diz e Arsenio Keilin e das compositoras María Mendoza e Gloria Rodríguez Gil, coma 

na mesma publicación das partituras. Eles, membros da Asociación, dannos a súa visión artística 

orixinal das Sete cantigas de amigo, en formación de voz e piano. Vaia para todos eles, e para a 

Asociación Galega de Compositores no seu conxunto, a expresión da nosa gratitude. Non é menor 

o agradecemento a Joám Trillo, sempre colaborador xeneroso no labor musical do Consello da 

Cultura Galega, polas impecables transcricións; nin o debido a Alejo Amoedo, que coordinou 

amorosamente todo o proxecto desde os inicios e coidou con esmero esta edición, xunto co noso 

servizo de Publicacións.

Esta publicación vén a lume nas vésperas do Día das Artes Galegas, instaurado pola Real 

Academia Galega de Belas Artes para enxalzar, honrar e promover a creación artística galega de 

todos os tempos. Celébrase cada ano o día 1 de abril, por ser esta a data conmemorativa que, no 

ano 1188, foi gravada no lintel dese piar e símbolo da nosa cultura que é o Pórtico da Gloria, 

dando conta de xeito excepcional do mestrado e autoría do grande arquitecto e escultor que pasou 

á historia universal como mestre Mateo. A festa cultural de 2023 une deste xeito dúas das figuras 

máis relevantes da cultura galega medieval (e de todos os tempos). A estrea das pezas, con presenza 

dos autores, demórase para o inicio do outono, nun concerto que terá tamén como protagonista o 

mar de Vigo.

Con esta publicación, o Consello da Cultura Galega únese á memoria e homenaxe de Martín 

Codax, e con el a toda a miríade de músicos que elevaron a música galega medieval a tan altos 

cumes, que coas súas creacións arrequentaron a tradición, que a mantiveron acesa coas súas 

execucións e recreacións e que a difundiron por innumerables camiños e prazas coa súa execución. 

Rosario Álvarez

Non coñecemos polos seus nomes a maior parte deles, que forman parte da «moitedume infinda de 

luciñas» evocada por Castelao na súa Alba de gloria, «ánimas sen nome [...] que crearon o idioma, 

a cultura, as artes, os usos e costumes, o feito diferencial de Galiza» e que, por iso, «compoñen o 

substractum insobornable da nosa Patria» (1948 [2018]: 48). Ben está que o gran poeta do mar, o 

músico Martín Codax, as represente a todas.

Rosario Álvarez

Presidenta do Consello da Cultura Galega

RefeRencias

Castelao, Alfonso R. (1948 [2018]): Alba de gloria. [Edición e estudo introdutorio  

Martín Codax (1998): Cantigas. Introducción, texto crítico, notas e aclaracións.  

 Vigo, Galaxia.

Martin Codax (2014): Bañarnos emos nas ondas! As sete cantigas / O Pergamiño Vindel, Santiago de  

 Compostela, Xunta de Galicia / Real Academia Galega / Parlamento de Galicia.

Naceu en Oviedo en 1975 e reside en Galicia dende o ano 2002. É pianista, compositora e 

docente, e forma parte da Asociación Galega de Compositores. A súa obra foi interpretada 

tanto nacional como internacionalmente.

É compositora para series e curtas de animación emitidas e premiadas en todo o mundo e 

tamén compuxo o repertorio da gala dos XXI Premios Mestre Mateo (2023). Foi galardoada 

en varios concursos nacionais e internacionais.

Os seus discos, Intro (2016), Nova (2017) e Cronos (2020), editados pola discográfica 

Arteficción, poden escoitarse en todas as plataformas dixitais e nos seus concertos en directo.

Discípulo do mestre Antón García Abril, desenvolve a súa traxectoria profesional entre a 

docencia na área de Didáctica da Expresión Musical da Facultade de Ciencias da Educación 

da Universidade de Santiago de Compostela e a dirección da Orquestra desta universidade.

Realizou pezas por encarga de diferentes institucións e agrupacións musicais, entre as 

que salientan as Tres pezas para banda, Wo0men (piano e orquestra), Es gibt dich (cuarteto de 

corda) e Todos os nenos soñan (mezzo, viola e arpa). Publicou a metodoloxía Mi primer violín, 

con composicións orixinais, ademais de diversos textos didácticos e artigos de impacto. É 

membro da Asociación Galega de Compositores.

Realizou estudos superiores de solfexo, piano, música de cámara e composición nos 

conservatorios superiores de Vigo e Barcelona. Ampliou os seus estudos de composición con 

José Luis de Delás e con Albert Sardà.

Estreou unhas corenta composicións, retransmitidas por Radio Nacional de España, 

Radio Voz e Rádio e Televisão de Portugal. As súas obras foron editadas por Periferia Sheet 

Music, Dos Acordes e o Consello da Cultura Galega.

Forma parte da Asociación Galega de Compositores e da Asociación de Mujeres en 

la Música. Actualmente é docente de Linguaxe Musical no Conservatorio Profesional de 

Música de Vigo.

Comezou os seus estudos de piano coa súa nai, María Keilin, e os de violonchelo co seu 

pai, Iliá Keilin. Nos anos 2014 e 2015 participou no Concurso de Corda Cidade de Vigo 

e gañou os segundos premios na categoría ata os doce anos de idade. Dende 2012 ata 2018 

foi membro da Orquestra Infantil da Sinfónica de Galicia. En 2019 rematou os estudos 

no Conservatorio Profesional da Coruña nas especialidades de piano e violonchelo. Dende 

2022 é membro da Asociación Galega de Compositores. Na actualidade exerce de pianista 

acompañante na Escola Municipal de Danza da Coruña.

